
3 urtetik beherako umeak dituzten amen laguntzak aldatzea berretsi dute 

IUN-NEBk eta PSNk osoko zuzenketak aurkeztu dituzte «laguntzak murriztu» nahi direla salatuz, baina UPNk eta CDNk ez dituzte onartu.

 
EDURNE ELIZONDO - IRUÑEA UPNk eta CDNk 3 urtetik beheitiko haurrak dituzten emakume langileentzako laguntzak banatzeko sistema aldatu nahi dute. Lege proiektua eginda dago jada, eta, atzo, proiektu horri aurkeztutako osoko zuzenketak atzera bota zituzten Nafarroako Parlamentuan. Oposizio osoak, berriz, kritikatu egin zituen Nafarroako Gobernuaren asmoak, eta proiektu berriaren atzean «laguntzak murrizteko asmoa» dagoela nabarmendu zuten parlamentariek. 

Ez da hori Gizarte Ongizaterako Saileko kontseilari Jose Ignacio Palaciosen iritzia. «2003an hiru urtetik beheitiko haurrak zituzten emakumeei 100 euroko laguntza emateko legea onartu genuen, familia eta lana uztartzen laguntzeko asmoz, bai eta jaiotze tasa igotzeko asmoz ere. Helburuak, ordea, ez dira bete. Horregatik aldatu nahi dugu, laguntzak beharra duten emakumeek jaso ditzaten», eman zuen aditzera.Nafarroako Gobernuaren asmoa da laguntzak jaso ahal izateko muga ezartzea; hau da, errentarik txikienak dituztenek jaso ahal izanen dituzte. Urtero eginen du Gizarte Ongizaterako Sailak, gainera, laguntzak jaso ahal izateko deialdia; urtez urte eskatu beharko dira, alegia.Palaciosek emandako azalpenekin ez ziren batere kontent gelditu oposizioko alderdiak, batez ere PSN eta IUN-NEB, talde horiek aurkeztutako osoko zuzenketak atzera bota baitzituen Nafarroako Parlamentuak atzo egindako bozketan. 

Etxean lan egiten duten emakumeak laguntza gabe IUN-NEBko parlamentari Ana Figuerasek aurkeztu zuen bere taldearen izenean lege proiektuaren kontrako lehenengo osoko zuzenketa. Figuerasek salatu zuen Nafarroako Gobernuaren helburu bakarra «laguntzak murriztea» dela. Kritikatu zuen, halaber, etxean eta etxetik kanpo lan egiten duten emakumeen arteko bereizketa egiten duela Gizarte Ongizaterako Sailak, eta familiari buruzko «ikuspuntu oso atzerakoia» duela. «Sexu bereko bikoteek, edo guraso bakar batek osatutako familiak laguntzak jasotzeko aukerarik gabe gelditzen dira», erran zuen parlamentariak. 

PSNren izenean, Elena Torresek aurkeztu zuen bere taldearen osoko zuzenketa. Argi eta garbi mintzatu zitzaion Palacios kontseilariari: «Lardaskeria hutsa da 2003ko legea, eta lardaskeria, halaber, oraingo proiektu berria».Familiei lagundu ordez, «kalte egiten» dietela salatu zuen Torresek. «Diru laguntza kanpoan lan egiten duten eta soldata oso txikia duten emakumeek besterik ez dute jasoko; eta etxean lan egiten duten emakumeak? eta soldata ertaina jasotzen duten emakumeak?», galdetu zuen PSNko ordezkariak.Errentaren arabera diru laguntza txikiagoa edo handiagoa jasotzeko aukera defendatu zuen parlamentariak. Figuerasek errandakoaren haritik, Nafarroako Gobernuaren proiektuak guraso bakarreko eta sexu bereko bikoteek osatutako familiak diru laguntza jasotzeko aukera gabe gelditzen direla gogor kritikatu zuen.Oposizioko gainontzeko alderdiek bat egin zuten IUN-NEBk eta PSNk aurkeztutako osoko zuzenketekin, eta haien aldeko boza iragarri zuten hitza hartu zutenean. Zuzenketen kontra agertu ziren, noski, Nafarroako Gobernua osatzen duten UPN eta CDN alderdietako ordezkariak. 21 boz alde eta 26 kontra jaso zituzten bi zuzenketek, eta, ondorioz, atzera bota zituen biak Nafarroako Parlamentuak.
